
Viththalastavarajah

વિઠ્ઠલસ્તવરાજઃ

ઓં અસ્ય શ્રીવિઠ્ઠલસ્તવરાજસ્તોત્રમહામન્ત્રસ્ય ભગવાન્ વેદવ્યાસ ઋષિઃ
અતિજગતી છન્દઃ શ્રીવિઠ્ઠલઃ પરમાત્મા દેવતા ।
ત્રિમૂર્ત્યાત્મક ઇતિ બીજમ્ । સૃષ્ટિસંરક્ષણાર્થ ઇતિ શક્તિઃ ।
વરદાભયહસ્ત ઇતિ કીલકમ્ ।
મમ સર્વાભીષ્ટફલસિદ્ધયર્થે જપે વિનિયોગઃ ।
અથ ન્યાસઃ-
ઓં નમો ભગવતે વિઠ્ઠલાય અઙ્ગુષ્ઠાભ્યાં  નમઃ ।
ઓં તત્ત્વપ્રકાશાત્મને તર્જનીભ્યાં નમઃ ।
ઓં શઙ્ખચક્રગદાધરાત્મને મધ્યમાભ્યાં નમઃ ।
ઓં સૃષ્ટિસંરક્ષણાર્થાય અનામિકાભ્યાં નમઃ ।
ઓં ત્રિમૂર્ત્યાત્મકાય કનિષ્ઠિકાભ્યાં નમઃ ।
ઓં વરદાભયહસ્તાય કરતલકરપૃષ્ઠાભ્યાં નમઃ ।
એવં હૃદયાદિન્યાસઃ । ભૂર્ભુવસ્સુવરોમિતિ દિગ્બન્ધઃ ।
ધ્યાનમ્ -
શ્રીગુરું વિઠ્ઠલાનન્દં પરાત્પરજગત્પ્રભુમ્ ।
ત્રૈલોક્યવ્યાપકં દેવં શુદ્ધમત્યન્તનિર્મલમ્॥ ૧॥
નાસાગ્રેઽવસ્થિતં દેવમાબ્રહ્મસ્તમ્બસંયુતમ્ ।
ઊર્ણાતન્તુનિભાકારં સૂત્રજ્ઞં વિઠ્ઠલં સ્વયમ્॥ ૨॥
ગઙ્ગાયમુનયોર્મધ્યે  ત્રિકૂટં રઙ્ગમન્દરમ્  ।
જ્ઞાનં ભીમરથીતીરં સ્વદેવં પણ્ડરીપુરમ્॥ ૩॥
રુક્મિણીશક્તિહસ્તેન ક્રીડન્તં ચલલોચનમ્ ।
આજ્ઞાબ્રહ્મબિલાન્તઃસ્થજ્યોતિર્મયસ્વરૂપકમ્॥ ૪॥
સહસ્રદલપદ્મસ્થં સર્વાભરણભૂષિતમ્ ।
સર્વદેવસમુત્પન્નં ઓમિતિજ્યોતિરૂપકમ્॥ ૫॥

સમપર્વત ઊર્ધ્વસ્થં શ્રોણિત્રયસહસ્રકમ્ ।
સ્તમ્ભો મધ્યં યથા સ્થાનં કલૌ વેઙ્કટનાયકમ્॥ ૬॥
પીતવસ્ત્રપરીધાનં તુલસીવનમાલિનમ્ ।
શઙ્ખચક્રધરં દેવં વરદાભયહસ્તકમ્॥ ૭॥
ઊર્ધ્વપુણ્ડ્રમયં દેવં ચિત્રાભરણભૂષિતમ્ ।
રત્નસિંહાસનં   દેવં સુવર્ણમુકુટોજ્જ્વલમ્॥ ૮॥
રત્નકિઙ્કિણિકેયૂરં રત્નમણ્ડપશોભિતમ્ ।
પૌણ્ડ્રં  ચ પાલિનં રઙ્ગં  યદૂનાં કુલદીપકમ્॥ ૯॥
દેવારિદૈત્યદર્પઘ્નં સર્વલોકૈકનાયકમ્ ।
ઓં નમશ્શાન્તરૂપાય સર્વલોકૈકસિદ્ધયે॥ ૧૦॥
સર્વદેવસ્વરૂપાય સર્વયન્ત્રસ્વરૂપિણે ।
સર્વતન્ત્રસ્વરૂપાય વિઠ્ઠલાય નમો નમઃ॥ ૧૧॥
પરમન્ત્રપ્રણાશાય પરયન્ત્રનિવારિણે ।
પરતન્ત્રવિનાશાય વિઠ્ઠલાય નમો નમઃ॥ ૧૨॥
પરાત્પરસ્વરૂપાય પરમાત્મસ્વરૂપિણે ।
પરબ્રહ્મસ્વરૂપાય વિઠ્ઠલાય નમો નમઃ॥ ૧૩॥
વિશ્વરૂપસ્વરૂપાય વિશ્વવ્યાપિસ્વરૂપિણે ।
વિશ્વમ્ભરસ્વમિત્રાય વિઠ્ઠલાય નમો નમઃ॥ ૧૪॥
પરહંસસ્વરૂપાય સોઽહં હંસસ્વરૂપિણે ।
હંસમન્ત્રસ્વરૂપાય વિઠ્ઠલાય નમો નમઃ॥ ૧૫॥
અનિર્વાચ્યસ્વરૂપાય અખણ્ડબ્રહ્મરૂપિણે ।
આત્મતત્ત્વપ્રકાશાય વિઠ્ઠલાય નમો નમઃ॥ ૧૬॥
ક્ષરાક્ષરસ્વરૂપાય અક્ષરાય સ્વરૂપિણે ।
ઓઙ્કારવાચ્યરૂપાય વિઠ્ઠલાય નમો નમઃ॥ ૧૭॥
બિન્દુનાદકલાતીતભિન્નદેહસમપ્રભ ।
અભિન્નાયૈવ વિશ્વાય વિઠ્ઠલાય નમો નમઃ॥ ૧૮॥
ભીમાતીરનિવાસાય પણ્ડરીપુરવાસિને ।
પાણ્ડુરઙ્ગપ્રકાશાય  વિઠ્ઠલાય નમો નમઃ॥ ૧૯॥

સર્વયોગાર્થતત્ત્વજ્ઞ સર્વભૂતહિતે રત ।
સર્વલોકહિતાર્થાય વિઠ્ઠલાય નમો નમઃ॥ ૨૦॥
ય ઇદં પઠતે નિત્યં ત્રિસન્ધ્યં સ્તૌતિ માધવમ્ ।
સર્વયોગપ્રદં નિત્યં દીર્ઘમાયુષ્યવર્ધનમ્॥ ૨૧॥
સર્વે જ્વરા વિનશ્યન્તિ મુચ્યતે સર્વબન્ધનાત્ ।
આવર્તનસહસ્રાત્તુ લભતે વાઞ્છિતં ફલમ્॥ ૨૨॥
ય ઇદં પરમં ગુહ્યં સર્વત્ર ન પ્રકાશયેત્ ।
સ બ્રહ્મજ્ઞાનમાપ્નોતિ ભુક્તિં  મુક્તિં  ચ વિન્દતિ॥ ૨૩॥
સર્વભૂતપ્રશમનં સર્વદુઃખનિવારણમ્ ।
સર્વાપમૃત્યુશમનં સર્વરાજવશીકરમ્॥ ૨૪॥
ત્રિસન્ધ્યં પઠતે ભક્ત્યા નિર્ભયો ભવતિ ધ્રુવમ્॥ ૨૫॥
સઙ્ગ્રામે  સઙ્કટે ચૈવ વિવાદે શત્રુમધ્યગે ।
શ‍ૃઙ્ખલાબન્ધને  ચૈવ મુચ્યતે સર્વકિલ્વષાત્॥ ૨૬॥
રાજદ્વારે સભાસ્થાને સિંહવ્યાઘ્રભયેષુ   ચ ।
સાધકસ્તમ્ભને ચૈવ સર્વત્ર વિજયી ભવેત્॥ ૨૭॥
ઇતિ શ્રીરુદ્રપુરાણે વામકેશ્વરતન્ત્રે વિઠ્ઠલસ્તવરાજઃ સમ્પૂર્ણઃ ।

Proofread by PSA Easwaran

Viththalastavarajah

pdf was typeset on September 15, 2021

Please send corrections to sanskrit@cheerful.com

viThThalastavarAjaH.pdf 3


	Document Information
	Document Text
	Document Credits

